
E poi stanca e angosciâ doppo un lamento

Da-i scingûlti interrotto sorve a stêua

A s’abbandoña in mezo a un svenimento;

So sêu a se slansa spaventâ de fêua

Cianzendo e ûrlando: resta in un momento

A-i so ûrli e centi ogni cabanna vêua;

E i selvaggi ëan zà a mûggi intorno a Ozela

Che da sêu ù caxo e ô stato a ghe rivela.

A irritâ no stentava a prediletta

Do gran Cacico i spiriti irritæ

Zà abbastanza da-i genii da vendetta,

E da-e notizie intorno spanteghæ

D’atri delitti d’ungia e de braghetta,

Tentæ in gran parte e parte consumæ,

E ô furô n’aumentâ va anche ûn veemente

Discorso do Caônabbo chi ëa presente.

A pûgnatta a buggiva e a-ô fûmme e a-e stisse

Paiva ch’a voëse andâ de sorva e ô fêugo

Soffocâ chi ëa caxon che lê a buggisse;

Ma vegnûo ô cappo, doppo un vivo sfêugo

In ciarle, ä conclûxon, che se finisse

Co-a guæra e i arme ô scandaloso zêugo;

A-i atti e a-i crii ne-ô popolo mincion

Se veddeiva uña gran costernazion.

E tutti se refûan d’andâ zù a-ô campo

Pe combatte terribili foestê,

Che a-i so comandi han pronto ô tron e ô lampo,

Comme divinitæ vegnûe da-ô Cê,[sic]

E da-i arme di quæ no speran scampo

Manco ne-a gran velocitæ di pê;

Mentre ëan lô invulnerabili e segûi

Contro i arme meschiñe d’ommi nûi.

